
OSASUN ARRISKUEZ ARDURATZEARI BURUZKO

KONTROL MOZIOA

Amaia Almirall Lopez de Luzuriaga EH BILDU udal taldeko zinegotziak, Udalbatzaren Organo Araudiko
98. artikulua oinarri, mozio hau aurkezten du, Udalbatzan azter dadin. Mozioa 2018ko irailaren 17ko
Lurraldearen eta Planifikazio Batzordean aztertutako interpelazioaren ondorioa da.

JUSTIFIKAZIOA

Duela urtebete pasatxo, 2017ko uztailean, alkatea jaunari galdera zuzendu genion  Pasaiako Portuak
Donostiako ingurumenean eta osasunean duen eragina dela-eta, iragarritako asmo berriak zirela-eta.
Zinegotzi ordezkariak erantzun zigun gaiaren muina saihestuz eta garrantzia kenduz. Honelaxe genioen
orduan:  “Portuko eguneroko jarduerak zuzenean eragiten du Eskalantegi-Buenabista-Oleta-Herrera
zonaldeetan, Pasaiako Portuko espazioak Donostiakoak ez izan arren bertako lanen ondorioak zonalde
horietako bizilagunek pairatzen dituzte,  nagusiki,  zaratak  eta  kutsadurak;  azkeneko hauen artean
bereziki inportanteak izan dira txatarrarekin loturikoak...”

Urtebete  geroago,  aurtengo  udan,  eta  zehazkiago  abuztuaren  2an,  Pasaiako  portuan  Christine
ontziaren zama ateratzen ari zirenean sua piztu zen bertako txatarrean eguerdi aldera; suteak 19:00ak
arte iraun zuen. Eusko Jaurlaritzak herritarrei leihoak ixteko gomendioa luzatu zien. Honako hau zioen
SOS Deiak-en twitter kontu ofizialak:  “Pasaiako portuan suteagatik leihoak ixtea gomendatzen da
hainbat  lekutan ___Debido al  incendio  ocurrido en el  Puerto de pasaia se recomienda cerrar  las
ventanas en Lezo, Pasajes de San Pedro y San Juan, Trintxerpe, Alto de Miracruz y Ulia”. 

Pasaiako eta  Lezoko  udalek  berehala  beren udaltzaingoen dispositiboak  herritarrak  ohartzen  jarri
zituzten:  bi  herrietan udaltzainek bozgorailuen bidez kalez kale herritarrei  azkar eta zuzen leihoak
ixteko deia zabaldu zieten. Donostiako Udalak jasoko zuen halako deia eta izango zituen dispositiboak
ekialde osoan halako deiak egiteko. Baina ez zuen egin. Egun horretan gutxitan izaten den haizeak
jotzen zuen: hego-ekialdekoa eta, ondorioz suteari  zerion ke beltzaren hodia Lezotik Donostiarako
norabidean mugitu zen. 12:30ean Abenidatik ikus zitekeen eta, bertan, inguruko zonalde osoan, alegia,
Eskalantegi kaletik Azkuene kaleraino doan buelta osoan, erretako gaien kirats sarkorra usain zitekeen.
Hala ere,  ez  zegoen Udalaren aldetik,  inongo oharrik,  ez web orrian,  ez  sare digitalen bidez,  are
gutxiago udaltzainek beraiek emanda beste herrietan bezala; ezta SMS bidez Udalak erabiltzen ohi
duen  alerta  sistematik  bidalitako  oharrak  (haizeteak,  olatuak,  uholdeak,  eta  antzeko  arriskuez
ohartzeko erabiltzen dena); inongo bidetik ez zegoen iragarpen, aholku edo agindurik.

Onargarriak  diren  parametroak  bider  hiru  izatera  ailegatu  zen,  arratsaldeko  orduetan,  airearen
kalitatea; “txarra” eta “oso txarra” bitartean egon zela publiko egin diren datuen arabera.

Luze aritu gaitezke Pasaiako Portuko kutsaduraz eta horrek biztanlerian duen eraginaz, baina alferrik
izango da bertako arazotzat jotzen ez bada. Udal Gobernuak txintik ere ez zuen esan sute honi eta
haren ondorioei buruz, berarekin joango ez balitz bezala, ondoko herrien gaia balitz bezala. Aldiz,
milaka donostiar dira Trintxerpe, Gomistegi, Bidebieta, Herrera, Altza, Buenabista auzo eta auzuneetan
bizi direnak. 

Eusko  Jaurlaritzaren  oharrak  zer  dela-eta  ez  ziren  donostiarrengana  ailegatu,  Eusko  Jaurlaritzan
galdetzeko erantzun zaigu. Horrelako oharrak egiteko dispositiborik ez dagoela erantzun zaigu. 186.667
biztanle erroldatuta dituen hiri batek, gure Donostiak, ez du halako larritasuna duen arrisku baten berri
emateko modurik? Donostiako Udalak horretarako baliabideak dituelakoan seguru, borondateari eta
ardurari leporatu behar zaizkio abuztuaren 2an hartu ez ziren erabakiak. Abuztuaren 2ko sutea itzalia
dago, baina antzekoa berriz gerta daiteke, probabilitate handiagoarekin Pasaiako Portuaren inguruan,
baina  baita  Donostiako  beste  edozein  lekutan  ere.  Eta  hori  gertatuz  gero  Donostiako  biztanleria
ohartzeko modua di-da aktibatu beharko litzateke.

Horiek horrela, honako hau da behean sinatzen duen zinegotziak aurkeztutako KONTROL MOZIOA: 

-  Donostiako  Udalbatzak  Udal  Gobernuari  hertsiki  eskatzen  dio  udalerrian  bizi  direnen
osasuna arriskuan jar dezaketen gertakizunen aurrean, bere ardurapean dituen baliabideak
horren  zerbitzura  jartzeko,  uneari  eta  egoera  zehatzari  dagozkien  neurriak  hartuz  eta
herritarrengana informazioa ahalik eta azkarren zein modurik zuzenean ailegatzeko bideak
aktibatzen direla arreta jarriz. 

Donostian, 2018ko irailaren 20an 

Amaia Almirall Lopez de Luzuriaga
EH BILDU udal taldeko zinegotzia

